
Аңдатпа. Заманауи білім беру кеңістігінде цифрландыру 
кәсіби тәжірибенің ажырамас бөлігіне айналды. Цифрлық 
сауаттылық заманауи білім беру ресурстарына қолжетімділікті 
қамтамасыз ету, қашықтықтан кеңес беруді тиімді жүзеге 
асыру, диагностикалау, түзету, оңалту жұмыстарын цифрлық 
құралдар арқылы ұйымдастыру, сондай-ақ инновациялық 
технологиялардың педагогикалық-психологиялық сүйемелдеу 
үдерісіне интеграциялануымен болашақ педагог-психологтар үшін 
өте маңызды. Мақалада болашақ педагог-психологтардың цифрлық 
сауаттылығының мәні ғылыми-педагогикалық, психологиялық 
тұжырымдамалар негізінде айқындалды. Халықаралық тәжірибеде 
кеңінен қолданылатын цифрлық сауаттылықты диагностикалау 
әдістемелерінің педагог-психологтардың цифрлық сауаттылығын 
диагностикалауда нақты нәтижелер ұсынбайтындығы негізделіп, 
нақты педагог-психолог мамандарының цифрлық сауаттылығын 
диагностикалаудың авторлық әдістемесі ұсынылды. Диагностикалық 
әдістеме тестілеуді, жағдаяттық тапсырмаларды және кәсіби 
педагогикалық-психологиялық қызметтің нақты жағдайларын 
көрсететін практикалық тапсырмаларды қамтитын білім, білік 
және кәсіби дағдыларды көп деңгейлі талдауға негізделген. 
Педагогикалық-психологиялық сүйемелдеу, қашықтықтан кеңес 
беруде және білім беру қызметінде цифрлық технологияларды 
қолдану қабілетін бағалауға ерекше назар аударылады. Әдістеме 
білім беру процесін бейімдеуге және болашақ мамандардың цифрлық 
құзыреттіліктерін мақсатты түрде дамыту траекториясын анықтауға 
мүмкіндік береді. Ұсынылған нәтижелер педагог-психологтарды 
даярлайтын жоғары оқу орындарында және біліктілікті арттыру 

орталықтарында болашақ педагог-психологтардың цифрлық 
даярлық деңгейін мониторингілеу үшін пайдаланылуы мүмкін.

Түйін сөздер: цифрлық сауаттылық, диагностикалық құрал, 
педагог-психологтарды кәсіби даярлау. 

Кіріспе

Қазіргі таңда білім беру жүйесінде цифрлық технологиялардың кеңінен енгізілуі 
болашақ педагог-психологтардың кәсіби даярлығына жаңа талаптар қойып отыр. Бұл 
өзгерістер тек техникалық құралдарды меңгерумен ғана шектелмей, сонымен қатар цифрлық 
ортада тиімді әрекет ету, ақпараттық қауіпсіздікті сақтау, цифрлық контентті сыни тұрғыдан 
бағалау және оны кәсіби мақсатта қолдану секілді күрделі құзыреттерді қалыптастыруды 
көздейді. Осыған байланысты болашақ мамандардың цифрлық сауаттылығын жан-жақты 
диагностикалау – кәсіби даярлық сапасын арттырудың маңызды шартына айналды.

Болашақ педагог-психологтардың цифрлық сауаттылығын бағалау, оның құрылымдық 
компоненттерін (ақпараттық, технологиялық, коммуникациялық, сыни және этикалық) 
анықтау арқылы жүзеге асырылады. Бұл мақалада аталмыш бағыттағы диагностика 
әдістемесінің теориялық негіздері қарастырылып, нақты құралдары ұсынылады. Зерттеу 
мақсаты – педагог-психолог мамандығына даярланушы студенттердің цифрлық сауаттылық 
деңгейін бағалауға мүмкіндік беретін ғылыми-әдістемелік базаны сипаттау және оны 
білім беру тәжірибесінде тиімді қолдану жолдарын ұсыну. Мақала нәтижелері болашақ 
педагог-психологтардың кәсіби даму траекториясын жоспарлауда қолданыс табады.

Заманауи білім беру жүйесіне цифрлық технологиялардың белсенді енгізілуі, онлайн 
оқыту, цифрлық психодиагностикалық құралдардың және қашықтықтан педагогикалық-
психологиялық кеңес берудің пайда болуы педагог-психологтардан дәстүрлі теориялық 
және практикалық білім, кәсіби құзыреттілікпен қатар, цифрлық сауаттылықтың жоғары 
деңгейін талап етеді. Қоғамдық салалардың жаппай цифрлық трансформациялануы 
әр саладағы мамандардың цифрлық сауаттылығын арттыруды қажет етеді. Белгілі бір 
саладағы болашақ мамандардың жеткіліксіз дайындығы кәсіби қызметте цифрлық 
ресурстарды пайдалануда қиындықтарға алып келетіні сөзсіз.

Еліміздің саясаты да цифрландыруға қатысты жаһандық талаптарды ескереді, оған 
дәлел ретінде ел Президентінің әр сөзіндегі цифрландыруға қатысты тапсырмаларын 
айта аламыз. Мысалы, Президент Қ.К. Тоқаев 2024 жылғы «Әділетті Қазақстан: заң мен 
тәртіп, экономикалық өсім, қоғамдық оптимизм» атты Қазақстан халқына Жолдауында: 
«Қазақстан жасанды интеллектіні кеңінен қолданатын және цифрлық технологияларды 
дамытып жатқан елге айналуы тиіс (Қазақстан халқына Жолдауы, 2024). Бұл – Үкіметтің 
басты міндеттерінің бірі» деп, сондай-ақ 2025 жылдың қаңтарында Үкіметтің кеңейтілген 
отырысында сөйлеген сөзінде еліміздегі цифрландырудың қарқынды дамып келе жатқанын, 
бірақ «Цифрлық технологияны жан-жақты енгізу қажет» деп әлі де атқарылатын істің 
көптігін атап өткен еді (Қ.К. Тоқаев Үкіметтің кеңейтілген отырысында сөйлеген сөзі).

Болашақ педагог-психологтардың цифрлық сауаттылығын дамытудың маңызы ҚР 
Білім және ғылым министрінің 2009 жылғы 13 шілдедегі «Педагог лауазымдарының үлгілік 
біліктілік сипаттамаларын бекіту туралы» №338 бұйрығындағы педагог-психолог, білім беру 
ұйымдарының психологтарының лауазымдық міндеттерінде белгіленген «педагогикалық 
ұжымға, сондай-ақ білім алушылардың және тәрбиеленушілердің жеке және әлеуметтік 
даму мәселелері бойынша ата-аналарға немесе өзге де заңды өкілдерге ұсынымдар әзірлеу 
мақсатында ұйымдастырушылық-әдістемелік және ғылыми-әдістемелік жұмыс жүргізеді», 
сондай-ақ «жеке және топтық кеңес берудің, диагностика мен баланың дамуын түзетудің 
заманауи әдістерін» білуге тиіс талаптарымен де өзекті болып табылады (ҚР Білім және 

ғылым министрлігі, 2009). Сәйкесінше, педагог-психологтың ұйымдастырушылық-
әдістемелік және ғылыми-әдістемелік жұмыстарды жүргізуінде және заманауи әдістерді 
қолдануында оның цифрлық сауаттылығы мен цифрлық құзыреттіліктері белгіленген 
жұмыстарды тиімді ұйымдастыруына ықпал етеді.

	Осыған сәйкес, мақаланың мақсаты – кәсіби дайындық процесінде болашақ педагог-
психологтардың цифрлық сауаттылығын диагностикалаудың авторлық әдістемесін 
әзірлеу, ұсыну. Мақсатқа жету үшін келесідей міндеттер орындалуы қажет:

	- «цифрлық сауаттылық» ұғымын зерттеуге қатысты ғылыми әдебиеттерге шолу 
жасау арқылы ұғым мәнін айқындау;

	- педагог-психологтар үшін маңызды цифрлық сауаттылықтың негізгі компоненттерін 
анықтау;

	- болашақ педагог-психологтардың цифрлық сауаттылығын диагностикалаудың 
авторлық әдістемесін әзірлеу.

Цифрлық сауаттылық – оқу процесінде цифрлық ресурстарды тиімді пайдалану 
үшін қажетті цифрлық технологиялармен жұмыс істеу дағдылары. Ол білім мен кәсіби 
қызметтің ажырамас бөлігі ретінде, компьютер немесе интернетпен жұмыс жасаудың 
техникалық дағдыларын ғана емес, сонымен қатар ақпаратты сыни тұрғыдан бағалау, 
цифрлық мәдениетті түсіну және цифрлық ортада әдеп нормаларын сақтау қабілетін де 
қамтиды. Осы тұста, оқушылардың танымдық қабілеттерін дамытып қана қоймай, олардың 
цифрлық кеңістікте салауатты психологиялық көзқарастары мен мінез-құлықтарын 
қалыптастыруға көмектесуде педагог-психолог рөлінің маңызы зор.

Цифрлық сауаттылыққа қатысты жүргізілген зерттеулерде «цифрлық сауаттылық» 
терминін ең алғаш рет қолданып, ұсынушы ретінде американдық жазушы, Иллинойс 
штаты университетінің профессоры Пол Гилстер танылған (Шариков, 2015). Олай 
танылуына профессордың 1997 жылы жарық көрген «Цифрлық сауаттылық» атты, цифрлық 
сауаттылыққа арналған, әлемдегі ең алғашқы монографиясы түрткі болған (Гилстер, 
1997). Америкалық зерттеуші П. Гилстер цифрлық сауаттылықтың мәнін ғылымда алғаш 
рет талдап, компьютерлік білімнен кейін де кеңірек мағынада қарастырды. Гилстердің 
пікірінше, цифрлық сауаттылық - ақпаратты іздеу, бағалау, интерпретациялау және жаңа 
мазмұн жасауға бағытталған танымдық және аналитикалық қабілеттер жиынтығын 
қамтиды. 

Гилстер тұжырымдаған ақпаратты бағалау, шынайылығын анықтау, мазмұнды 
сыни талдау сияқты элементтер педагог-психологтардың психодиагностикалық және 
кеңес беру үдерісінде қолданатын кәсіби дағдыларымен тікелей байланысты.

Шетелдік ғылыми педагогикалық жарияланымдарда «цифрлық сауаттылық» 
ұғымының әр түрлі түсіндірмелері кездеседі. С.Г. Давыдов, О.С. Логунова бойынша, 
цифрлық сауаттылық «цифрлық технологияларды қауіпсіз және тиімді пайдалану үшін 
қажет білім мен дағдылар жиынтығы»  болса, В.И. Токтарова цифрлық сауаттылықты 
қазіргі заман адамына тән негізгі құзырет ретінде сипаттай отырып, оны «цифрлық 
технологияларды қолдана отырып ақпаратты алуға, бағалауға, өңдеуге және өндіруге 
байланысты қойылған міндеттерді іске асыру үшін ең қолайлы цифрлық құралды таңдау, 
оларды қауіпсіз пайдалану, сондай-ақ басқа пайдаланушыармен тиімді қарым-қатынас 
жасау және цифрлық орта жағдайында коммуникативтік мәселелерді шешу қабілеті» деп 
анықтайды (Давыдов, 2015; Токтарова, 2021).

О.В. Дудина, Т.В. Горбунова педагог-психологтардың цифрлық сауаттылығын 
цифрлық құзыреттіліктің құрамдас бөлігі ретінде қарастыра отырып, оны «сенімді және 
дұрыс ақпаратты ажыра білу, әртүрлі ақпарат көздерін пайдалану, компьютер немесе 
оған ұқсас құрылғыларда жұмыс істеуді және оларды цифрлық технологиялар саласында 
қолдану мүмкіндіктерін білуді, өзінің кәсіби қызметінде инновациялық құралдарды 
қолдануды; болашақ маманның компьютерлік сауаттылығының болуын, медиа контент 

пен оның көздерін білуді қамтиды» деп түсіндіреді (Дудина мен Горбунова, 2022). Сондай-
ақ оның ақпараттық сауаттылық, компьютерлік сауаттылық, медиасауаттылық сияқты 
индикаторларын белгілейді.

Б. Нильсен, Г.К. Эдеберг, К.Л. Свихус сияқты еуропалық ғалымдардың зерттеу 
еңбектерінде цифрлық сауаттылықтың дамыған формасы «цифрлық жетілу» терминімен 
түсіндіріледі. Білім беру мекемелерінде цифрлық жетілу оқыту нәтижелерін жақсарту 
үшін ақпараттық-коммуникациялық технологияларды (АКТ) стратегиялық пайдаланудың 
алғышарты ретінде қызмет етеді (Нильсен, Эдеберг, Свихус, 2024).

Отандық ғалым Н.М. Стукаленко және т.б. цифрлық сауаттылықты цифрлық 
құзыреттіліктің құрамында қарастырып, оны заманауи педагог-психологтың кәсіби 
құзыреттілігінің маңызды құрамдас бөлігі ретінде анықтайды (Стукаленко, 2022).

С.С. Жумашева цифрлық сауаттылықты адам іс-әрекетіндегі әлеуметтік-
коммуникативті аспектілерді көрсететін «әртүрлі форматтарда және компьютердің 
көмегімен берілген ақпаратты түсіну және пайдалану мүмкіндігі» ретінде анықтайды 
(Жумашева, 2021). Сондай-ақ ғалым цифрлық сауаттылыққа қол жеткізудің критерийлері 
ретінде:

медиасауаттылыққа қол жеткізуді;
қажетті ақпаратты және онымен жұмыс істеу құралдарын табу дағдыларын, осы 

құралдарды тез игеру қабілетін (ақпараттық сауаттылық);
басқа пайдаланушылармен қарым-қатынас жасау дағдыларын (коммуникативтік 

құзыреттілік);
ақпаратты әр түрлі формада және форматта өндіру дағдыларын (шығармашылық 

құзыреттілік) белгілейді. 
Қазіргі білім беру жүйесі қарқынды цифрлық трансформация жағдайында жүзеге 

асырылып отырғандықтан, болашақ педагог-психологтардың кәсіби даярлығына қойыла-
тын талаптар түбегейлі өзгеруде. Бұл өзгерістер тек техникалық құралдарды меңгерумен 
шектелмей, цифрлық ортада кәсіби әрекет ету дағдыларын, ақпаратпен жұмыс жасаудың 
сыни және этикалық мәдениетін, цифрлық кеңістіктегі психологиялық тәуекелдерді 
басқаруды талап етеді. Осыған байланысты цифрлық сауаттылықтың теориялық мазмұ-
нын халықаралық деңгейде қалыптасқан ғылыми тұжырымдамалар негізінде қарастыру 
ғылыми мақаланың теориялық мазмұндылығын арттырады.

Сонымен қатар, цифрлық сауаттылық мазмұнын теориялық тұрғыдан кеңейту-
де израильдік ғалым Эшер Эшет-Алкалайдың (Эшет-Алкалай, 2004) қосқан үлесі зор. 
Ол цифрлық сауаттылықты алты дағдылар жүйесі ретінде қарастырады, оның ішінде 
фотовизуалды сауаттылық, репродуктивті сауаттылық, ақпараттық ойлау, креативтік 
цифрлық проблемаларды шешу және әлеуметтік-коммуникативтік құзыреттер педа-
гог-психологтардың цифрлық контентпен жұмыс жасаудағы кәсіби қажеттіліктерімен 
сәйкес келеді. Мысалы, репродуктивті сауаттылық – психологиялық тест материалдарын 
дұрыс қолдану және интерпретациялау дағдыларымен, ал визуалды контентті саралау 
қабілеті – эмоцияларды тану, визуалды стимулдармен жұмыс сияқты психодиагностика-
лық дағдылармен байланысады.

Халықаралық нормативтік және концептуалдық құрылымдардағы цифрлық сауат-
тылықты жүйелі зерттеу бағыттарының бірі – халықаралық ұйымдардың концептуалдық 
шеңберлері болып табылады. UNESCO Digital Literacy Global Framework (DLGF) цифрлық 
сауаттылықтың бес деңгейлі құрылымын ұсынады:

	– базалық дағдылар;
	– құрылғыларды қолдану;
	– цифрлық қауіпсіздік;
	– проблемаларды шешу;
	– кәсіби цифрлық құзыреттер.



97Gumilyov Journal of Pedagogy
ISSN: 3080-1710. eISSN: 3104-462X

№3(156)/ 2026

Болашақ педагог-психологтардың цифрлық сауаттылығын диагностикалау әдістемесі 

Бұл модельдің соңғы компоненті – кәсіби құзыреттер – педагог-психологтардың 
онлайн диагностика, цифрлық кеңес беру, психологиялық қолдау көрсету және қашықтықтан 
оқыту жағдайында жұмыс істеу қабілеттеріне бағытталған.

Еуропалық комиссия әзірлеген DigComp 2.2 құрылымы цифрлық құзыреттілікті 
ақпараттық сауаттылық, коммуникация, мазмұн жасау, қауіпсіздік және проблемаларды 
шешу сияқты бес негізгі домен арқылы айқындайды. DigComp моделі әмбебап болғанымен, 
кәсіби психологиялық бағытты ескермейді. Сондықтан ол болашақ педагог-психологтардың 
кәсіби міндеттерін толық қамти алмайды, бірақ базалық теориялық негіз ретінде маңызды 
болып табылады.

Педагогтерге арналған DigCompEdu моделі оқытушылардың кәсіби, педагогикалық 
және студенттердің цифрлық дағдыларын дамытуда қолданылатыны белгілі. Алайда Маттар  
(Маттар және т.б., 2022)  және әріптестері DigCompEdu әдістемесінің психометриялық 
валидтілігінің толық дәлелденбегенін көрсетеді, бұл оның арнайы мамандықтар үшін 
шектеулі болатынын дәлелдейді.

Цифрлық құзыреттілікті бағалауға арналған басқа да шетелдік құралдар – Digital 
Competence Scale (Шварц және т.б., 2024), SDiCoS (Цафилку және т.б., 2022), DIGIGLO 
(Аларкон және т.б., 2020) – көп жағдайда студенттердің немесе жалпы педагогтердің 
цифрлық дағдыларын өлшеуге бағытталған. Педагог-психологтардың нақты кәсіби 
міндеттерін, мысалы, онлайн психодиагностика, цифрлық этика, құпиялылықты сақтау 
немесе цифрлық кеңес беру дағдыларын бағалауға арналған арнайы көрсеткіштер бұл 
құралдарда қарастырылмаған.

Жоғарыда көрсетілген халықаралық нормативтік және концептуалдық 
құрылымдардағы педагог-психологтардың кәсіби қызметі цифрлық технологияларды 
қолданудың ерекше контекстін талап етеді. Бұл ерекшелік цифрлық сауаттылықтың 
кәсіби бағытталған теориялық моделін қажет етеді. Оның ішінде ең алдымен цифрлық 
психодиагностикада психолог жүргізетін онлайн-тестілеу процестері тесттердің сенімділігі, 
валидтілігі, нормалануы, әдістемелік талаптардың сақталуы сияқты кәсіби критерийлерге 
сүйенеді (Барак және т.б., 2009). Болашақ маман цифрлық форматта қолданылатын 
психологиялық тесттердің дұрыстығын бағалай алуы тиіс. Екіншіден, цифрлық кеңес 
беру (e-counseling). Зерттеулер көрсеткендей (Ричардс және Вигано, 2013; Норкросс, 
2020), онлайн кеңес беру арнайы коммуникациялық дағдыларды, этикалық нормаларды, 
эмпатиялық қарым-қатынасты цифрлық форматқа бейімдеуді қажет етеді. Бұл да педагог-
психологтың кәсіби цифрлық сауаттылық құрылымының маңызды бөлігі. Үшіншіден, 
Цифрлық қауіпсіздік және дербес деректерді қорғау, бұл педагог-психологтың жұмысы 
клиенттің құпия ақпаратын сақтауға бағытталған. Сондықтан GDPR, FERPA, COPPA сияқты 
халықаралық нормаларды білу – кәсіби цифрлық сауаттылықтың ажырамас элементі. 
Төртіншіден, әлеуметтік-психологиялық цифрлық құзыреттер, бұл онлайн ортадағы 
агрессия, кибербуллинг, фейк ақпарат, киберқауіптер (Патчин және Хиндуджа, 2015) 
педагог-психологтың кәсіби әрекетінде жиі кездесетін мәселелердің бірі. Сондықтан, 
бұл бағытта маманға әлеуметтік желі психологиясы, интернет мінез-құлық факторлары, 
онлайн тәуекел топтарымен жұмыс істеу механизмдерін білу қажет.

Жоғарыда талданған халықаралық модельдер педагогикалық және нормативтік 
тұрғыдан маңызды болғанымен, олардың ешқайсысы педагог-психологтардың кәсіби 
цифрлық құзыреттерін толық қамтымайды. Сондықтан авторлық әдістеме дәл осы 
мамандықтың ерекшеліктеріне бейімделген диагностикалық құрылым ретінде өзектілікке 
ие (1-кесте). 

1-Кесте. Авторлық диагностикалық әдістемені теориялық негіздеу және 
халықаралық құралдармен салыстырмалы талдау

Әдістеме Нысан Артықшылық Шектеуі Авторлық әдістеме 
үшін маңызы

DigComp 2.2 Барлық аза-
маттар

Әмбебап құрылым Психодиагностика 
қамтылмаған

Компоненттік база-
ны қалыптастыру

DigCompEdu Педагогтер Педагогикалық 
процесті өлшейді

Кеңес беру дағдыла-
ры жоқ

Педагогикалық 
бөлігін толықты-
рады

DCS Студенттер Қысқа формат Өзін-өзі бағалау, 
кәсіби емес

Критерийлерді 
нақтылауға ықпал 
етеді

SDiCoS Студенттік 
цифрлық дағ-
дылар

Тестілеу құрылы-
мы анық

Психологқа арнал-
маған

Студенттік кон-
текстке салыстыру

DIGIGLO Педагогтар Валидтілік зерт-
телген

Тар кәсіби саланы 
қамтымайды

Құзырет құрылы-
мын айқындауға 
көмектеседі

Авторлық әдістеменің теориялық артықшылығы:
	–  Психологиялық кеңес беру және диагностикаға арналған арнайы индикаторлар 

енгізілген.
	–  Цифрлық этика, онлайн коммуникация, цифрлық мәдениет компоненттері 

кәсіби талаптарға бейімделген.
	–  Тест тапсырмалары, практикалық жұмыстар және кейс-жағдаяттар психологи-

ялық қызметтің нақты жағдайларына негізделген.
	–  Халықаралық модельдермен салыстыру әдістеменің мазмұндық валидтілігін 

күшейтеді.
Әлемдік ғылыми зерттеулерді талдау нәтижесі цифрлық сауаттылықтың күрделі, көп 

құрамды кәсіби құзырет екенін көрсетті. Педагог-психологтардың кәсіби психологиялық, 
диагностикалық және кеңес беру қызметінің ерекшеліктері цифрлық сауаттылықты жалпы 
модельдермен емес, арнайы бейімделген әдістемелермен диагностикалауды талап етеді. 
Осыған байланысты авторлық әдістеменің ғылыми негізі халықаралық теориялармен 
толық сәйкес келеді және оның кәсіби-практикалық құндылығын арттырады.

Зерттеу әдістері

Ғылыми мақаланы жазу барысында «цифрлық сауаттылық» ұғымына қатысты 
философиялық, педагогикалық, психологиялық ғылыми әдебиеттер мен халықаралық 
ғылыми мақалалар деректер қорына (Web of Science, Google Scholar, т.б.) енген мақалалардың 
мазмұнын талдау (контент талдау), отандық және шетелдік ғалымдардың тұжырымдамалық 
ойларын салыстырмалы талдау, алынған теориялық мәліметтерді жүйелеу мен жинақтау 
сияқты теориялық әдістер қолданылды. 

Мақала мазмұнының ресми құжаттар негізіндегі өзектілігін негіздеуде ел Президенті 
Қасым-Жомарт Тоқаевтың Қазақстан халқына Жолдауы мен маңызды жиындарда сөйлеген 

сөздерінен үзінділер келтіріп, ҚР Білім және ғылым министрінің «Педагог лауазымдарының 
үлгілік біліктілік сипаттамаларын бекіту туралы» бұйрығының мазмұны зерделенді. 

Авторлық диагностикалық әдістеме мазмұнын әзірлеуде эмпирикалық әдістер 
тобына жататын тест, тәжірибелік тапсырма орындау, кейс анализ әдістері негізге алынды. 

Нәтижелер және талқылау 

«Цифрлық сауаттылық» ұғымына қатысты ғылыми еңбектерді талдаудың 
нәтижесінде, педагог-психологтың цифрлық сауаттылығы диагностика және кеңес беру үшін 
цифрлық құралдарды меңгеру, білім беру платформалары мен онлайн ресурстарды тиімді 
пайдалану мүмкіндігі, цифрлық мазмұнды сыни тұрғыдан талдау, дербес деректермен жұмыс 
жасауда цифрлық қауіпсіздікті қамтамасыз етуді қамтитыны айқындалды. Сәйкесінше, 
педагог-психологтың цифрлық сауаттылығы ақпараттық-танымдық, технологиялық, 
психологиялық және педагогикалық, әлеуметтік-коммуникативтік, этика және құқықтық 
компоненттерден тұрады (1-сурет).

1-Cурет. Педагог-психологтардың цифрлық сауаттылығының компоненттері

Белгіленген компоненттердің негізінде болашақ педагог-психологтардың цифрлық 
сауаттылығын өлшеудің келесідей деңгейлерін ұсынамыз:

1.	 Базалық деңгей – цифрлық технологиялармен жұмыс істеудің базалық дағдыла-
рын меңгеру (кеңсе бағдарламалары, интернет-ресурстар, базалық онлайн-курстар, т.б.).

2.	 Кәсіби деңгей – педагогикалық-психологиялық диагностика мен кеңес бе-
рудің нақты құралдарын меңгеру (вебинар жүргізу, цифрлық модельдеу, арнайы 
мамандандырылған педагогикалық-психологиялық бағдарламалық жасақтамалар, т.б.)

3.	 Сарапшы деңгейі – педагогикалық-психологиялық тәжірибеде жасанды интеллект, 
виртуалды шындықты қолдану және деректерді талдау.

Бүгінгі таңда цифрлық сауаттылықты диагностикалаудың сан түрлі әдістемелері 
әзірленген. Цифрлық құзыреттіліктерді немесе цифрлық сауаттылықты диагностикалауда 
кең таралған әдістемелердің бірі ретінде DigComp (Digital Competence Framework) тесті 
танылған. Еуропалық азаматтардың цифрлық дағдыларын бағалау және дамыту комиссиясы 
әзірлеген цифрлық құзыреттердің еуропалық моделінің бірінші нұсқасы 2013 жылы 
пайда болып, соңғы – DigComp 2.2 нұсқасы 2022 жылы енгізілді. DigComp тесті қызметтің 
әртүрлі салалары үшін негізгі цифрлық құзыреттерді анықтауға арналғанымен, педагог-
психологтардың цифрлық сауаттылығын диагностикалауға бейімделмеген.

DigComp тестінің педагогтерге арналған нұсқасы DigCompEdu деп аталады, бұл 
тест педагогтердің цифрлық құзыреттілігінің еуропалық құрылымы болып табылады. 
DigCompEdu мақсаты оқытушылардың цифрлық құзыреттілігінің қолданыстағы құралдарын 
талдау және оларды білім берудің барлық деңгейлеріндегі педагогтарға өздерінің 
педагогикалық цифрлық құзыреттіліктерін жан-жақты бағалауға және дамытуға мүмкіндік 
беретін тұтас модельге синтездеу болып табылады (Мұғалімдерге арналған цифрлық 
құзыреттіліктердің еуропалық шеңбері). DigCompEdu тестінің құрылымы оқытушының 
кәсіби құзыреттілігі, оқытушының педагогикалық құзыреттілігі, оқушы құзыреттілігінен 
тұрады (2-сурет). Тест сұрақтары әрбір құрылымға сәйкес құрастырылған. Бұл әдістеме 
жалпы педагогтардың цифрлық құзыреттілігін анықтауға мүмкіндік бергенімен, жекелеген 
педагог-психолог мамандарының цифрлық құзыреттіліктерінің деңгейін бағалауда 
объективті нәтиже бермеуі мүмкін. Бұл ойымызды аталған әдістеме негізінде зерттеу 
жүргізе отырып, диагностикалық құралдың валидтілігінің толықтай бекітілмегені жөнінде 
қорытынды жасаған Маттар және т.б. ғалымдардың зерттеуі нақтылайды.

Г.К. Тлеужанова, Г.Б. Саржанова, Д.Н. Асанова, Г.Ж. Смагулова сияқты отандық 
ғалымдар педагогтардың цифрлық құзыреттіліктерін DigСompЕdu диагностикалық әді-
стемесінің моделі аясында қалыптастыру үшін қажетті компоненттерді келесідей жіктейді: 

1) цифрлық технологиялардың принциптері мен мүмкіндіктерін түсіну: педагогте 
әртүрлі цифрлық құралдардың қалай жұмыс істейтіні және оларды оқыту үшін қалай 
пайдалануға болатыны туралы түсінік болуы керек;

2) қажетті ресурстарға қол жеткізу: оқытуда цифрлық технологияларды пайдалану 
үшін тиісті ресурстар мен инфрақұрылымға қол жеткізу қажет;

3) оқыту және қолдау: педагогтерді цифрлық технологияны оқытуда тиімді пайда-
лану үшін оқыту қажет. Сонымен қатар, олар туындаған мәселелерді шешіп, сұрақтарына 
жауап алу үшін қолдау қажет; 

4) сенімділік пен мотивацияны дамыту: оқытушылар цифрлық технологиялар-
ды оқытуда қолдану үшін өз білімдері мен дағдыларына сенімді болуы керек. Олар оқу 
процесін жақсарту және оқу мақсаттарына жету үшін осы технологияларды қолдануға 
ынталандырылуы керек; 

5) тәжірибе: оқытуда цифрлық технологияны қолдану тәжірибені қажет ететіндік-
тен, педагогтер олардың қалай жұмыс істейтінін және оларды оқытуда қалай қолдануға 
болатынын түсіну үшін әртүрлі цифрлық құралдарды қолданып, сынақтан өткізуі керек; 

6) рефлексия: мұғалімдер ненің жақсы жұмыс істейтінін және нені жақсартуға бо-
латынын түсіну үшін практикалық іс-әрекеттерінің нәтижелерін үнемі талдап отыруы 
керек. Олар өз тәжірибелерін талдай білуі және цифрлық ортада жұмысын жақсарту 
жолдарын іздеуі керек (Тлеужанова және басқалар, 2023).



101Gumilyov Journal of Pedagogy
ISSN: 3080-1710. eISSN: 3104-462X

№3(156)/ 2026

Болашақ педагог-психологтардың цифрлық сауаттылығын диагностикалау әдістемесі 

2-Cурет. DigCompEdu диагностикалық әдістемесінің құрылымы

С. Шварц және т.б. скандинавиялық ғалымдар өз зерттеулерінде цифрлық 
құзыреттіліктерді өздігінен бағалауға арналған  «Цифрлық құзыреттілік шкаласын 
(DCS – Digital Competence Scale)» ұсынады. DigComp тестінің австриялық нұсқасына 
негізделген бұл диагностикалық құрал бағалау және оқу мақсаттарын қоюда қолдануға 
арналған 12 пункт, 32 мәлімдемені қамтиды. Әдістеме жауаптары «Мен ... жасай аламын» 
форматында құрастырылған (Шварц және басқалар, 2024). Қандай да бір қиын нұсқаулықсыз, 
қарапайым азаматтарға жеңіл түсінікті болуы үшін әзірленген әдістеме жақсы нәтижеге 
қол жеткізгенімен, бұл да өзге де диагностикалық әдістемелер сияқты тікелей педагог-
психологтың цифрлық сауаттылығын немесе цифрлық құзыреттілігін диагностикалауға 
келмейді. 

Жоғарыда аталған диагностикалық әдістемелердің қатарын К. Цафилку және 
т.б. ғалымдар әзірлеген «SDiCoS – Студенттердің цифрлық құзыреттілік шкаласы», Р. 
Аларко және т.б. ғалымдардың «Педагогтардың цифрлық құзыреттіліктерін бағалау 
шкаласы», Клиффорд және т.б. ұсынған DigCompSAT (Клиффорд, 2020) сияқты көптеген 
диагностикалық әдістемелермен толықтыра беруімізге болады. Дегенмен, аталған 
әдістемелердің ешқайсысы педагог-психолог мамандарының немесе болашақ педагог-
психологтардың цифрлық құзыреттіліктері мен сауаттылықтарының деңгейін өлшеуге 
арналмаған. 

Осыдан, педагог-психологтардың цифрлық сауаттылығы мен құзыреттіліктерін 
бағалаудың нақты диагностикалық әдістемесінің қажеттілігі туындап, біз диагностикалық 
әдістеменің кешенді формасын әзірлеуді жөн көрдік. 

Болашақ педагог-психологтардың цифрлық сауаттылығын диагностикалау үшін 
цифрлық білім деңгейін тестілеуді, практикалық дағдыларды талдауды және цифрлық 
мәдениет деңгейін анықтауды қамтитын кешенді диагностикалық әдістер қолданылуы 
қажет.

«Болашақ педагог-психологтардың цифрлық сауаттылығын диагностикалаудың 
кешенді әдістемесінің» мақсаты – студент-педагог-психологтардың цифрлық сауаттылық 
деңгейін бағалау, күшті және әлсіз тұстарын анықтау, сондай-ақ кәсіби дамудың жеке 
траекторияларын белгілеу.

Диагностикалық әдістеме құрылымы, педагог-психологтардың цифрлық 
сауаттылығының компоненттеріне қарай, үш әдісті қамтиды:

1.	 Тестілеу – студенттердің педагогикалық психологиядағы цифрлық технологи-
ялар туралы  білімі мен түсінігін бағалау;

2.	 Тәжірибелік тапсырмалар – цифрлық құралдарды қолдану арқылы тапсырма-
ларды орындауын бағалау;

3.	 Кейс анализ – педагогикалық-психологиялық жағдаяттарды цифрлық құрал-
дардың көмегімен шешу;

Кешенді диагностикалық әдістеменің алғашқы әдісі – болашақ педагог-
психологтардың цифрлық сауаттылық деңгейін анықтауға арналған тест. Тест когнитивтік, 
операционды, коммуникативтік, этикалық блоктарға жіктелген 20 сұрақты қамтиды. 
Жауаптарды ашық және жабық форматта ұсынуға болады.

1-блок: когнитивтік блок – цифрлық технологиялар туралы білім
1.	 Онлайн оқытуда жиі қолданылатын платформалар
2.	 «Цифрлы педагогика» ұғымы нені білдіреді?
3.	 Мәтіндік құжаттарды сақтау үшін қандай деректер форматы жиі қолданыла-

ды? 
4.	 Толықтырылған шындық (AR) және виртуалды шындық (VR) арасындағы 

айырмашылық неде? 
5.	 Үлкен деректерді өңдеумен байланысты ұғымдарды атаңыз. 

2-блок: операциялық блок – цифрлық құралдармен жұмыс жасау дағдылары
6.	 Интернеттегі ақпараттың сенімділігін қалай тексеруге болады?
7.	 Онлайн психодиагностикада қандай цифрлық құралдар тиімді?
8.	 Woebot Health цифрлық құралына тән ерекшеліктерді атаңыз.
9.	 Цифрлық құралдарды қолданушы педагог-психологтың моделі қандай?
10.	Психологиялық қызметті тиімді жүргізуге мүмкіндік беретін үздік қосымша-

ларды атаңыз. 
3-блок: коммуникативтік блок – цифрлық ортадағы өзара қарым-қатынас

11.	Педагог-психолог кәсіби қарым-қатынасты жүргізу үшін цифрлық платфор-
маларды пайдалану кезінде қандай ережелерді ескеру қажет?

12.	Цифрлық білім беру жағдайында педагог-психолог студенттердің бірлескен 
іс-әрекетін ұйымдастыру үшін бұлтты технологияларды пайдаланады. Мұнда 
қандай халықаралық шектеулер маңызды?

13.	Бейнеқоңырау арқылы педагогикалық-психологиялық кеңес беруді ұйымда-
стыруда қандай факторларды ескеру қажет?

14.	Кәсіби байланыс үшін мессенджерлерді пайдалануда қандай тәуекелдер 
туындауы мүмкін? 

15.	Педагог-психологтың жұмысы үшін цифрлық ортадағы қарым-қатынастың 
қандай форматы қолайлы? 
4-блок: этикалық блок – цифрлық қауіпсіздік пен жауапкершілік

16.	Педагогикалық-психологиялық кәсіби қызмет жүргізу үшін ашық  интернет 
ресурстарын пайдаланудың қандай қауіп-қатері бар?

17.	Педагог-психолог цифрлық ортада кәсіби контент жариялауда қандай дәстүрлі 
кәсіби ережелерді сақтауы тиіс?

18.	Педагогикалық-психологияда цифрлық технологияларды пайдалануды қандай 
құқықтық нормалар реттейді?

19.	Цифрлық ақпараттармен жұмыс істеу кезінде, педагог-психолог ескеруі керек, 
контенттегі фальсификация белгілері қандай?

20.	Педагогика-психология саласындағы дербес деректермен жұмыс істеу кезінде 
цифрлық қауіпсіздік қатерін азайтуға қандай шаралар көмектеседі?

Тест нәтижелерін бағалауда әрбір дұрыс жауап 1 балл, дұрыс емес жауап 0 баллмен 
бағаланып, жалпы сомасы есептеледі. Сәйкесінше, тест әдістемесі бойынша ең жоғарғы 
көрсеткіш 20 балды құрайды. 

Кешенді диагностикалық әдістеменің келесі бөлімі болашақ педагог-психологтардың 
цифрлық сауаттылығын бағалауға арналған тәжірибелік тапсырмалардан тұрады. 
Тапсырмалар орындалу деңгейіне байланысты 1-3 балл арасында бағаланады:

3 балл – тапсырма толық орындалған, өнімнен цифрлық құралдарды қолданудың 
жоғары деңгейі байқалады;

2 балл – тапсырманың орындалуы қарапайым, цифрлық құралдардың  мүмкіндігі 
толық пайдаланылмаған;

1 балл – тапсырма үстірт орындалған, цифрлық құралдар мүлде қолданылмаған.
0 балл – тапсырма орындалмаған.
Берілген тапсырмалар: 
1-тапсырма. Интерактивті білім беру материалын әзірлеу: Canva, Prezi немесе Google 

Slides пайдалану арқылы психологиялық-педагогикалық тақырып бойынша интерактивті 
презентация жасаңыз. Анимация, гиперсілтеме, медиафайлдарды қосыңыз.

2-тапсырма. Онлайн диагностикамен жұмыс: интернеттен психодиагностикалық тест 
тауып, өзіңізге жүргізіңіз. Оның алгоритмін, сенімділік деңгейін және интерпретациясын 
талдап, түсіндіріңіз.

3-тапсырма. Фактчекинг және цифрлық ақпаратты талдау: білім берудегі цифрлық 
сауаттылыққа қатысты екі ғылыми мақала тауып, олардың сенімділігін, беделділігін, 
рецензиялануын бағалаңыз.

4-тапсырма. Виртуалды кеңес беру: педагогикалық-психологиялық мәселе бойынша 
Zoom/MSTeams және т.б. цифрлық құралдар арқылы онлайн кеңес беру жұмысын жүргізіңіз. 
Қосымшалардағы интерактивті құралдарды пайдаланыңыз.

5-тапсырма. Цифрлық кейстарды жинау: цифрлық этикаға байланысты жағдаяттарды 
жинап, оларды талдаңыз, шешім ұсыныңыз.

Тапсырмалар орындалу деңгейіне қарай бағаланып, жалпы сомасы есептеледі.
Кешенді диагностикалық әдістеменің келесі бөлімін жағдаяттық сұрақтарға 

негізделген кейс анализ әдісі құрайды. Бұл әдісті жүргізу барысында студенттер жағдайды 
зерттеп, мәселенің мәнін түсініп, мүмкін шешімдерді ұсынып, олардың арасындағы тиімдісін 
таңдау керек. Диагностикалық әдістемеде бұл әдіс болашақ педагог-психологтардың 
әртүрлі жағдайлардағы цифрлық құзыреттіліктерінің деңгейін бағалауға мүмкіндік 
береді. Жағдаяттар:

1-жағдаят. Оқушы мемлекеттік емтихан алдындағы қатты қобалжуын білдіріп, 
сізге хабарласты. Ол басқа қалада болғандықтан, сізбен жеке кездесуге келе алмайды. 
Тапсырмалар:

- Кеңес беруді жүргізу үшін қандай цифрлық құралды пайдаланасыз?
- Мазасыздықты өздігінен басқаруға мүмкіндік беретін қосымша қандай ресурстар 

ұсынасыз (медитация қосымшалары, стресске төзімділік сынақтары, т.б.) ?
- Онлайн кеңес беруде құпиялылықты қалай қамтамасыз етуге болады?
2-жағдаят. Сыныптағы бір оқушы интернеттен «Цифрлық технологиялар бала-

лардың денсаулығына зиян» деген мақала оқып, осыған қатысты педагогтен түсіндірме 
жасауын сұрады. Тапсырмалар:

- Ақпараттың сенімділігін бағалау үшін қандай критерий қолданасыз?
- Қандай ғылыми онлайн дерекқорлар фактілерді тексеру құралдарын алмастыра 

алады (Google Scholar, PubMed, Web of Science)?
- Дәлелді түсініктемелер үшін презентацияның қандай форматын қолдану керек?

3-жағдаят. Оқушылардың біреуі мектептің мессенджердегі тобында өзінің кибербул-
лингке ұшырағанын жеткізді. Чаттағы анонимді қатысушылар қорлайтын хабарламалар 
мен мемдер жібереді. Тапсырмалар:

- Қандай цифрлық құралдар қауіп-қатерді анықтауға көмектеседі?
- Цифрлық кеңістіктегі қандай әрекеттер үшін жазаға тарту қарастырылған?
- Психологиялық қолдау үшін қандай цифрлық ресурстар (сенім телефондары мен 

чаттары, қолдау қызметтері) қолданылады? 
4-жағдаят. Білім алушының ата-анасы академиялық белсенділіктің төмендігіне 

наразы және осыған байланысты оқытушылардан қосымша түсініктеме талап етеді. Ата-а-
налар шетелде жұмыс жасайтындықтан, жүзбе-жүз кездесу мүмкін емес. Тапсырмалар:

- Оқытушылардың академиялық жетістіктерін талқылау үшін қандай цифрлық 
платформаны қолдану керек?

- Қауіпсіз онлайн өзара әрекеттесуді, этика мен деректердің құпиялылығын сақта-
уды қалай ұйымдастыруға болады?

- Оқушының академиялық прогресін бақылауда қандай цифрлық құрал тиімді?
5-жағдаят. Ауа райына байланысты оқыту үдерісі қашықтық форматқа ауыстырылды. 

Жасөспірімдерге арналған кезекті іс-шараны онлайн ұйымдастыру қажет. Тапсырмалар:
- Іс-шараны онлайн жүргізу үшін қандай цифрлық платформаны таңдаймыз?
- Іс-шараның форматын цифрлық ортаға қалай бейімдейсіз?
- Оқушылардың онлайн іс-шараға толық қатысуын ынталандыру үшін қандай 

тәсілдер қолданасыз?
Берілген жағдаяттар болашақ педагог-психологтардың цифрлық сауаттылық 

деңгейін және олардың кәсіби қызметінде заманауи технологияларды қолдану қабілетін 
бағалауға мүмкіндік береді. 

Кейс анализ әдісі келесідей критерийлер бойынша бағаланады:
- дәлелдеу және пайымдау логикасы – тиімді шешімдерді таңдау негіздемесі;
- этикалық нормаларды, киберқауіпсіздікті және құпиялылықты есепке алу;
- шығармашылық пен бейімділік – стандартты емес, тиімді цифрлық тәсілдерді 

қолдану;
- практикалық маңыздылығы – ұсынылған шешімнің педагогикалық практикада 

жүзеге асырылу мүмкіндігі.
Кейс анализ әдісін бағалау шкаласы:
5 балл – толық, негізделген, инновациялық және практикалық маңызы бар жауап.
4 балл – жауап жеткілікті болғанымен, балама цифрлық шешімдер ұсынылмайды.
3 балл – жауап ішінара дұрыс, бірақ аргументтерде, цифрлық құралдарды таңдауда 

олқылықтар бар.
2 балл – жеткіліксіз деңгей, цифрлық құралдарды немесе әдістерді таңдауда қателік 

бар.
1 балл – дәлелдер жоқ немесе таңдалған әдістер дұрыс емес.
Болашақ педагог-психологтардың цифрлық сауаттылығын диагностикалаудың 

кешенді әдістемесі оның құрамындағы жекелеген әдістердің балдық көрсеткіштерінің 
жалпы сомасы негізінде бағаланады. Мұндағы, тестілеу әдісі бойынша максималды 
көрсеткіш 20 балды, тәжірибелік тапсырма-15 балл, кейс әдісі – 25 балл болғандықтан, 
кешенді диагностикалық әдістеменің жалпы сомасы 60 балды құрайды. Балдық көрсеткіш 
деңгейлер бойынша келесідей жіктеледі:

45-60 балл – болашақ педагог-психологтардың цифрлық сауаттылығының жоғары 
деңгейі: студент цифрлық құралдарды болашақ кәсіби қызметінде еркін қолдана алады, 
әртүрлі цифрлық құралдарды педагогикалық-психологиялық мәселеге қарай бейімдей 
алады.

30-44 балл – болашақ педагог-психологтардың цифрлық сауаттылығының орта 
деңгейі: студент болашақ кәсіби қызметінде қолдануға болатын цифрлық құралдарды 
біледі, бірақ олардың кәсіби міндеттерді шешуде тиімді таңдай алмайды. Сәйкесінше, 
болашақ педагог-психологтың цифрлық сауаттылығын дамыту бойынша әдістеме жүр-
гізуді қажет етеді.

0-29 балл – болашақ педагог-психологтардың цифрлық сауаттылығының төмен 
деңгейі: студент қарапайым, жалпыға ортақ цифрлық құралдарды білгенімен, кәсіби 
қызметінде қолдануға болатын құралдардан хабары жоқ. Педагогикалық-психологиялық 
қызметте қолданылатын цифрлық құралдар туралы, сондай-ақ цифрлық сауаттылықты 
дамыту бойынша әдістеме жүргізуді қажет етеді. 

Осылайша, болашақ педагог-психологтардың цифрлық сауаттылығын 
диагностикалаудың кешенді әдістемесі студенттердің цифрлық сауаттылығының деңгейін 
анықтап қана қоймай, оларды әрі қарай дамыту бойынша жеке білім беру траекторияларын 
айқындауға мүмкіндік береді. 

Қорытынды

Заманауи білім беру жүйесі қарқынды цифрлық трансформация жағдайында 
жүзеге асырылып отыр. Сәйкесінше, цифрлық сауаттылықты дамыту кәсіби тәжірибенің 
құрамдас бөлігіне айналды. Цифрлық сауаттылық заманауи білім беру ресурстарына 
қолжетімділікті қамтамасыз ете отырып, кеңес беру, диагностика, түзету сияқты қызметтерді 
қашықтықтан тиімді жүргізуге, сондай-ақ педагогикалық-психологиялық қолдау үдерісінде 
технологияларды әзірлеуді жүзеге асыруға мүмкіндік беруімен педагог-психологтар үшін 
өте маңызды. Дегенмен, ғылыми негізделген диагностикалық құралдарсыз цифрлық 
сауаттылық деңгейін бағалау қиын. Сондықтан болашақ педагог-психологтардың цифрлық 
сауаттылығын диагностикалаудың жаңа әдістемесін әзірлеу өте өзекті. 

Біріншіден, әдістеме цифрлық құзыреттіліктерді объективті бағалауды қамтамасыз 
етеді. Диагностикалық құралдың көпшілігі педагогикалық-психологиялық практикада 
технологияларды қолдану үшін білім, дағдыларды және кешенді талдау мүмкіндіктерін 
қамтымай, цифрлық сауаттылықтың аспектілерін ғана ескереді. Жаңа диагностикалық 
құрал студенттерді даярлаудың күшті және әлсіз жақтарын анықтауға мүмкіндік береді. 

Екіншіден, диагностикалық әдістеме цифрлық технологияларды тәжірибелік қолдану 
деңгейін анықтауға бағытталған. Қазіргі заманғы педагог-психологтар негізгі цифрлық 
дағдыларды меңгеріп қана қоймай, оларды кәсіби қызметінің ерекшеліктеріне бейімдей 
білуі керек. Әзірленген диагностикалық әдістеме болашақ мамандардың педагогикалық-
психологиялық диагностика, кеңес беру, қалыптастыру үдерісін ұйымдастыру және білім 
алушылармен өзара іс-қимыл жасау үшін цифрлық құралдарды қаншалықты тиімді 
пайдалана алатынын анықтауға мүмкіндік береді. 

Үшіншіден, жаңа диагностикалық әдістеме болашақ мамандардың кәсіби қабілеттерін 
болжауға ықпал етеді. Цифрлық сауаттылықты диагностикалау түлектердің цифрлық білім 
беру ортасында жұмыс жасауға дайындығының деңгейін анықтауға, оларды дайындау 
үшін қосымша шараларды ұйымдастыруда өте маңызды. 

Осылайша, болашақ педагог-психологтардың цифрлық сауаттылығын 
диагностикалаудың жаңа әдістемесін әзірлеу және енгізу теориялық қана емес, 
практикалық маңызға да ие. Бұл цифрлық сауаттылық деңгейін объективті бағалауға, 
дамыту траекториясын анықтауға және білім беру деңгейінде тиімді жұмыс істей алатын 
мамандарды даярлаудағы кешенділік пен тұтастық тұғырын қамтамасыз етуге мүмкіндік 
береді. Қорыта айтқанда, болашақ педагог-психологтардың цифрлық сауаттылығын 
диагностикалау – олардың кәсіби даярлығының сапасын арттыруға бағытталған өзекті 
міндеттердің бірі. Зерттеу нәтижесінде цифрлық сауаттылықтың негізгі құрамдас бөліктері 

айқындалып, оларды бағалауға арналған әдістемелік тәсілдер ұсынылды. Диагностика 
нәтижелері білім алушылардың жеке қажеттіліктеріне сай цифрлық құзыреттерін 
дамытуды жоспарлауға, сондай-ақ оқу үдерісін заманауи талаптарға бейімдеуге мүмкіндік 
береді. Болашақта бұл бағыттағы зерттеулерді кеңейту және диагностикалық құралдарды 
жетілдіру арқылы педагогикалық білім беруді одан әрі цифрландыруға үлес қосуға болады.

Методика диагностики цифровой грамотности будущих педагогов-психологов

Аннотация. В современном образовательном пространстве цифровизация стала 
неотъемлемой частью профессиональной практики. Цифровая грамотность является 
важным компонентом профессиональной подготовки будущих педагогов-психологов, 
обеспечивающим доступ к современным образовательным ресурсам, эффективному 
осуществлению дистанционного консультирования, организации диагностической, кор-
рекционной, реабилитационной работы с помощью цифровых средств, а также интегра-
ции инновационных технологий в процесс психолого-педагогического сопровождения. 
В статье определено значение цифровой грамотности будущих педагогов-психологов на 
основе научно-педагогических и психологических концепций. Обосновано, что широко 
применяемые в международной практике диагностические методики цифровой грамот-
ности не могут выявить конкретных результатов в диагностике цифровой грамотности 
педагогов-психологов. В связи с этим предложена авторская методика диагностики циф-
ровой грамотности именно педагогов-психологов. Диагностическая методика основана 
на многоуровневом анализе знаний, умений и профессиональных навыков, включающем 
тестирование, ситуационные задания и практические задания, отражающие конкретные 
условия профессиональной психолого-педагогической деятельности. Особое внимание 
уделяется оценке способности применять цифровые технологии в психолого-педаго-
гическом сопровождении, дистанционном консультировании и образовательной дея-
тельности. Методика позволяет адаптировать образовательный процесс и определить 
траекторию целенаправленного развития цифровых компетенций будущих специалистов. 
Представленные результаты могут быть использованы для мониторинга уровня цифро-
вой подготовки будущих педагогов-психологов в высших учебных заведениях и центрах 
повышения квалификации.

	Ключевые слова: цифровая грамотность, диагностический инструмент, профес-
сиональная подготовка педагогов-психологов.

The methodology of digital literacy diagnostics for 
future educational psychologists

Abstract. In the modern educational space, digitalization has become an integral part of 
professional practice. Digital literacy is very important for future psychological educators due to 
access to modern educational resources, effective remote counseling, organization of diagnostic, 
correctional, and rehabilitation work using digital tools, as well as the integration of innovative 
technologies into the process of psychological and pedagogical support. The article defines the 
importance of digital literacy of future teachers-psychologists on the basis of scientific, pedagogical, 
and psychological concepts. It is proven that the diagnostic methods of digital literacy widely 
used in international practice cannot reveal specific results in the diagnosis of digital literacy of 
educational psychologists. In this regard, the author’s method of diagnosing digital literacy is 
proposed specifically for educational psychologists. The diagnostic methodology is based on a 

multi-level analysis of knowledge, skills and professional skills, including testing, situational tasks 
and practical tasks reflecting the specific conditions of professional pedagogical and psychological 
activity. Special attention is paid to assessing the ability to apply digital technologies in pedagogical 
and psychological support, remote counseling and educational activities. The methodology 
allows to adapt the educational process and determine the trajectory of purposeful development 
of digital competencies of future specialists. The presented results can be used to monitor the 
level of digital training of future psychological educators in higher education institutions and 
advanced training centers. 

Keywords: digital literacy, diagnostic tool, professional training of educational psychologists.

